
გუნდი კვლავ ფორმაშია 

 

თბილისი. “ლოკომოტივის” სტადიონი. 30 ოქტომბერი. 

“დინამო” (თბილისი) - “ზარია” (ლუგანსკი) - 2:0 (1:0). 

“დინამო”: ურუშაძე, ძოძუაშვილი, კანთელაძე, ხურცილავა, კუტივაძე (ილიადი), 

პეტრიაშვილი, მეტრეველი, ასათიანი, გავაშელი, გ. ნოდია, ლ. ნოდია. 
“ზარია”: ტკაჩენკო, შულჟენკო, რაშჩუპკინი (კუზნეცოვი), შკლიარი, პინჩუკი, 

გარნუშკინი, შაკუნი, სემიონოვი, ფურსოვი, კუქსოვი, შილინი. 

მსაჯი: ნ. ხაჩატუროვი (მოსკოვის ოლქი). 

დუბლიორები - 2:1 “დინამოს” სასარგებლოდ. 

 
ახლა, როცა საკავშირო ჩემპიონატი დასასრულს უახლოვდება, როცა ბევრი რამ 

გარკვეულია (კერძოდ ის, რომ თბილისის “დინამოს” რეალური შანსი აქვს დაიკავოს 

III საპრიზო ადგილი), განსაკუთრებული კმაყოფილებით გვინდა აღვნიშნოთ ჩვენი 

გუნდის საუკეთესო სპორტული ფორმა. დინამოელებმა საუცხოოდ დაიწყეს 

წლევანდელი სეზონი, თამაშის კლასით არ ჩამორჩებოდნენ ოქროს მედლების არც 

ერთ პრეტენდენტს. შემდეგ, შუა სეზონში, მათ უცებ დაკარგეს ფორმა და რამდენიმე 

მატჩი თავიანთ შესაძლებლობაზე გაცილებით დაბლა ჩაატარეს. მაგრამ ამჟამად 

შეგვიძლია ვთქვათ, რომ კოლექტივმა თავი დააღწია ამ კრიზისს და ბრინჯაოს 

მოპოვების კანონიერი პრეტენზია აქვს. მატჩი “ზარიასთან” ამის საიმედო საფუძველს 

გვაძლევს. 
ნურვინ იტყვის, რომ ლუგანსკის გუნდი იოლი მოწინააღმდეგეა. “ზარია” კარგად 

ატარებს მიმდინარე ჩემპიონატის მატჩებს, დამსახურებულად იმყოფება უმაღლესი 

ლიგის წამყვან ფინალურ ჯგუფში და შეთამაშებულ, ენერგიულ კოლექტივს 

წარმოადგენს. ასე ითამაშა მან თბილისშიც: ძალების სრული მობილიზებით, 

თავგამოდებით და ყველაზე უიმედო მომენტებშიც არ დაუკარგავს ბრძოლის ინტერესი. 
აი, ამიტომ ვუსვამთ ხაზს, რომ თბილისის “დინამო” კარგ ფორმაშია. 

განსაკუთრებით ეფექტურად ჩაატარა გუნდმა პირველი ტაიმი. მან თავიდანვე მაღალი 

ტემპი შესთავაზა სტუმრებს და ყველაფერს, რაც ამ ტემპში სრულდებოდა, ეტყობოდა 

სოლიდურობა, საფუძვლიანი ტექნიკა, ზუსტი ტაქტიკური ნახაზი. დინამოელები ხშირად 

მიმართავდნენ დრიბლინგს, ამასთან, ბურთს ზედმეტად არ ატარებდნენ, თავისუფლად 

მყოფი მოთამაშე მუდამ დროზე ღებულობდა გადაცემას პარტნიორისგან. 

მინდვრის ყველა პუნქტში თბილისელი ფეხბურთელები ბატონობდნენ. დაცვის 

თითოეული წევრი ზუსტად ასრულებდა თავის მოვალეობებს და ამის შედეგად 

ხურცილავას სისტემატურად ეძლეოდა შესაძლებლობა ჩართვოდა შეტევას. შუა 
მინდვრის ნამდვილი გამგებელი იყო ასათიანი, რომლის მახვილგონივრული, ზუსტი 

გადაცემები ყოველთვის საჭირო მომენტში, საჭირო ადგილას აღწევდა ადრესატამდე. 

გ. დ ლ. ნოდიებს “მოსვენება” არა ჰქონდათ ასათიანის ამ გადაცემებიდან და ორივე ეს 

ფორვარდი განუწყვეტელი, შეუნელებელი შტურმით რეგულარულად თავს ესხმოდა 

მოპირდაპირე დაცვას. ერთადერთი შენიშვნა დინამოელთა მიმართ ისაა, რომ მათ ვერ 
გამოიყენეს ბევრი ხელსაყრელი მომენტი, ფუჭად დაკარგეს მათი უმრავლესობა. 



ლუგანსკელებმა თავიდანვე იგრძნეს, რომ მეტოქის დაცვასთან ისინი ვერაფერს 

გახდებოდნენ, ამიტომ შორიდან სცადეს კარის აღება. რამდენიმე ასეთმა ბურთმა 

მიაღწია მეკარემდე, მაგრამ ურუშაძე ყოველთვის ყურადღებით იდგა პოსტზე. 

ანგარიში დასაწყისშივე გახსნა ასათიანმა მე-5 წუთზე. ბურთი საკმაო ხანს 

გორავდა “ზარიას” კარის სიახლოვეს, მერე მოხვდა ძელს, დაუბრუნდა მინდორს და 

ასათიანმა ბადეში გაგზავნა იგი - 1:0. 
შესვენების შემდეგ სტუმრებმა საგრძნობლად გამოასწორეს თამაში. ისინი 

გააქტიურდნენ, გააძლიერეს შუა ხაზი და თბილისელთა უპირატესობამაც შედარებით 

იკლო, თუმცა ძირითადი დატვირთვა ისევ ტკაჩენკოს კარს აწვა. 

მეორე გოლი საკმაოდ ორიგინალურ ვითარებაში იქნა გატანილი. მე-60 წუთზე 

სტუმართა კარში დაინიშნა საჯარიმო. ბურთის გასათამაშებლად ემზადებოდნენ 
ასათიანი, მეტრეველი და ხურცილავა, ყველასთვის მოულოდნელად კი დაარტყა ლ. 

ნოდიამ. ტკაჩენკომ ოდნავ დააგვიანა ნახტომი და ბურთი ბადეში აღმოჩნდა. 

 

რ. ქორიძე. 

“ლელო” 1 ნოემბერი, 1969 წ. 

 


